
Netnotkun sögð breyta lífsmunstri

Meira en þriðjungur Bandaríkjamanna sem segjast nota Netið reglulega segir að það hafi breytt lífsmunstri sínu verulega, að því er fram kemur í rannsókn Stanford-stofnunarinnar þar í landi. Þar kemur jafnframt fram að Netið sé tækni sem geti einangrað notendur frá samfélaginu og um leið skaðað samfélagsaðgerðina. Jafnframt kom fram að því fleiri ár sem viðkomandi var á Netinu því meiri möguleikar voru á að hann fjarlægðist hefðbundna þætti daglegs lífs. Þriðjungur notenda sem eyddu meira en fimm tímum á Netinu á viku sagðist eyða minni tíma með fjölskyldu og vinum eða utan heimilis. 

Eyða meiri tíma á Netinu í vinnunni en heima

Netnotendur eyða helmingi meiri tíma í að fara á Netið í vinnunni heldur en heima hjá sér, að því er fram kemur í könnun ACNielsen, sem rannsakar þátttöku bandarísks almennings á Netinu. Þar kom fram að þeir sem höfðu aðgang að Netinu í vinnunni höfðu nýtt sér það í 41 skipti að meðaltali í vinnunni en 18 sinnum heima hjá sér á einum mánuði. Þeir sem eru tengdir Netinu í vinnu eru mun færri en þeir sem eru tengdir heima. 77 milljónir eru tengdar Netinu heima hjá sér en 30 milljónir í vinnu, samkvæmt könnuninni. 

